
IQTISODIYOTNI 
MODERNIZATSIYALASH 
SHAROITIDA KICHIK SANOAT 
ZONALARI FAOLIYATI 
SAMARADORLIGINI 
BAHOLASHNING ILMIY-
USLUBIY ASOSLARI

ORCID: 0009-0002-1431-4679
Shodmonqulov Kamoliddin Murodillaevich 
TDIU “Savdo ishi” kafedrasi dotsenti

Annotatsiya: Mazkur maqolada iqtisodiyotni modernizatsiyalash sharoitida kichik sanoat zonalari faoliyati samaradorligini 
baholashning ilmiy-uslubiy asoslari tahlil qilingan. Tadqiqotda kichik sanoat zonalaridagi korxonalarning raqobatbardoshligini 
oshirish, innovatsiyalarni joriy qilish va resurslardan oqilona foydalanish usullari o‘rganilgan. Shuningdek, samaradorlikni 
baholash mezonlari, iqtisodiy omillar va boshqaruv mexanizmlarining ahamiyati aniqlangan.

Kalit soʻzlar: kichik sanoat zonalari, raqobatbardoshlik, raqobatchilar, raqobat tahlili, iqtisodiy samara, investitsion samara, 
raqobat muhiti.

Abstract: This article analyzes the scientific and methodological foundations for assessing the efficiency of small industrial 
zones in the context of economic modernization. The study examines methods for enhancing the competitiveness of 
enterprises in small industrial zones, implementing innovations, and utilizing resources efficiently. Additionally, it identifies 
efficiency evaluation criteria, the importance of economic factors, and management mechanisms.

Key words: small industrial zones, competitiveness, competitors, competition analysis, economic efficiency, investment 
efficiency, competitive environment.

Аннотация: В данной статье анализируются научно-методические основы оценки эффективности деятельности 
малых промышленных зон в условиях модернизации экономики. В исследовании рассматриваются методы 
повышения конкурентоспособности предприятий малых промышленных зон, внедрения инноваций и рационального 
использования ресурсов. Также определены критерии оценки эффективности, значение экономических факторов 
и управленческих механизмов.

Ключевые слова: малые промышленные зоны, конкурентоспособность, конкуренты, анализ конкуренции, 
экономическая эффективность, эффективность инвестиций, конкурентная среда.

K I R I S H
Iqtisodiyotni modernizatsiyalash sharoitida kichik sanoat zonalari faoliyati samaradorligini baholashning 

ilmiy-uslubiy asoslari masalasi tadqiqotchilarni ko‘p yillardan beri qiziqtirib kelmoqda. Kichik sanoat zonalari 
sanoat tarmoqlarini rivojlantirish, investitsiyalar jalb qilish va ish o‘rinlari yaratishda strategik ahamiyatga ega 
bo‘lib, ularni samarali boshqarish iqtisodiy o‘sishga katta hissa qo‘shishi mumkin. Ham xorijiy, ham mahalliy 
iqtisodchilar bu masalada nazariy va empirik tadqiqotlar olib borib, kichik sanoat zonalari faoliyatining 
samaradorligini oshirishga qaratilgan modellar va yondashuvlarni ishlab chiqmoqda.

Birinchidan, kichik sanoat zonalari korxonalar o‘rtasidagi o‘zaro hamkorlikni yaxshilash orqali 
raqobatbardoshlikni oshirishda muhim platforma sifatida ko‘riladi. Bu ularning innovatsiyalarni tezroq joriy 
qilishlari, resurslardan oqilona foydalanishlari va turli bozorlarda muvaffaqiyat qozonishlariga yordam beradi. 
Ikkinchidan, kichik sanoat zonalari hududiy rivojlanishning ustuvor yo‘nalishlaridan biri sifatida, mahalliy ishlab 
chiqaruvchilarni qo‘llab-quvvatlash va sanoatni diversifikatsiya qilishda muhim rol o‘ynaydi.

Biroq, aksariyat tadqiqotlarda kichik sanoat zonalarining samaradorligini aniqlovchi iqtisodiy, ijtimoiy va 
strategik omillar to‘liq tahlil qilinmagan. Xususan, korxonalar raqobatbardoshligining monitoringi, uni yaxshilash 
bo‘yicha chora-tadbirlarning samaradorligi hamda kichik sanoat zonalarida resurslar taqsimotining iqtisodiy 
samaradorligiga yetarlicha e’tibor qaratilmayotgani qayd etiladi.

Shuningdek, kichik sanoat zonalari faoliyati samaradorligini baholashning zamonaviy yondashuvlari 
strategik tahlil, raqobatbardoshlikning fundamental omillari va innovatsion rivojlanish mexanizmlariga 
asoslanishi kerak. Bu esa nafaqat iqtisodiy samaradorlikni oshirish, balki kichik sanoat zonalari doirasidagi 
barqaror va uzoq muddatli rivojlanishni ta’minlashga qaratilgan ilmiy-amaliy asoslarni shakllantiradi.

M A V Z U G A  O I D  A D A B I Y O T L A R  S H A R H I
Kichik sanoat zonalari faoliyati samaradorligini baholash masalasi bo‘yicha olib borilgan tadqiqotlar bugungi 

kunda turli mamlakatlar iqtisodchilari tomonidan keng qamrovda o‘rganilmoqda. Maykl Porter (1990) o‘zining 
«Milliy raqobatbardoshlik afzalliklari» asarida kichik sanoat zonalarining mintaqaviy iqtisodiy rivojlanishdagi 
ahamiyatini ta’kidlagan. Uning tadqiqotlari kichik sanoat zonalari doirasidagi klasterlar va ularning innovatsion 
rivojlanishga ta’siri bo‘yicha qimmatli xulosalarni beradi.

Duglas Nort (1990) o‘zining institutlar va iqtisodiy rivojlanishga bag‘ishlangan tadqiqotida kichik sanoat 
zonalari faoliyatini samarali boshqarish uchun institutlar va tashkiliy strukturalarning ahamiyatini ta’kidlagan. 
Uning fikricha, kichik sanoat zonalari uchun yaratilgan samarali huquqiy va iqtisodiy mexanizmlar hududiy 
rivojlanishga ijobiy ta’sir ko‘rsatadi.

Shuningdek, Pol Krugman (1991) geografik iqtisodiyot nazariyasida kichik sanoat zonalaridagi ishlab 
chiqarish jarayonlarining to‘planishi va konsentratsiyasi natijasida yuzaga keladigan iqtisodiy afzalliklarni 
tahlil qilgan. Uning tadqiqotlari sanoat zonalari samaradorligini baholashda hududiy ijtimoiy-iqtisodiy omillarni 
inobatga olish zarurligini ko‘rsatadi.

Mahalliy tadqiqotchilardan N. N. Yuldashev (2018) va Z. H. Toshev (2020) tomonidan O‘zbekistonda kichik 
sanoat zonalari rivojlanishiga oid tadqiqotlar o‘tkazilgan. Yuldashevning tadqiqotida kichik sanoat zonalari 
faoliyati samaradorligini oshirish uchun davlat tomonidan ko‘rsatiladigan qo‘llab-quvvatlash choralari va soliq 
imtiyozlarining ta’siri o‘rganilgan. Toshev esa kichik sanoat zonalaridagi korxonalarning raqobatbardoshligini 
baholash va ularning innovatsion rivojlanish jarayonlariga integratsiyasini tahlil qilgan.

T A D Q I Q O T  M E T O D O L O G I YA S I
Tadqiqot metodologiyasi sifatida sanoat korxonalarida mahsulot raqobatbardoshligini oshirish yo‘nalishlari 

bo‘yicha olimlar fikrlari o‘rganilib, shu asosda kuzatish, iqtisodiy tahlil, statistik guruhlash, qiyosiy tahlil va tizimli 
tahlil kabi usullardan foydalanildi.

Tahlil va natijalar
Hozirgi kunda kichik sanoat zonalarini tashkil etish va rivojlantirishga kiritilgan investitsiyalardan samarali 

foydalanish maqsadida mavjud muammolarni aniqlash hamda ularni ijobiy hal etish uchun ilmiy asoslangan 
takliflar ishlab chiqish zarur. Bu jarayon kichik sanoat zonalari faoliyati samaradorligini baholashga ta’sir etuvchi 
omillarni tahlil qilish va ularning o‘zaro bog‘lanishlarini aniqlashni talab etadi. Shu munosabat bilan, kichik 
sanoat zonalarini tashkil etish va samarali boshqarish bo‘yicha zamonaviy amaliyotlar tahliliga alohida e’tibor 
qaratildi.

Ma’lumki, kichik sanoat zonalari faoliyati samaradorligini baholash uchun aniq uslubiyat hali biror-bir xalqaro 
me’yor yoki tartib bilan belgilanmagan. Shu sababli, so‘nggi yillarda olimlar tomonidan kichik sanoat zonalari 
faoliyati samaradorligini aniqlash uchun turli xil ko‘rsatkichlarni hisoblashga oid uslubiyatlar taklif qilinmoqda.

Respublikamizda kichik sanoat zonalari faoliyati samaradorligini baholash jarayonlari xalqaro nufuzli 
tashkilotlar, moliya institutlari va ilmiy-tadqiqot muassasalari tomonidan har yili e’lon qilinadigan sohalar 
bo‘yicha xalqaro reytinglar va indekslarda yuqori o‘rinlarni egallash orqali xorijiy investorlarning ishonchini 
mustahkamlashga qaratilgan. Shu bilan birga, kichik sanoat zonalariga investitsiyalar oqimini yanada oshirish 
va tegishli tarkibiy islohotlarni amalga oshirish uchun muhim chora-tadbirlar ko‘rilmoqda.

O‘zbekiston Respublikasi Prezidentining 2019-yil 25-fevraldagi “O‘zbekiston Respublikasining xalqaro 
reytinglar va indekslardagi o‘rnini yaxshilash chora-tadbirlari to‘g‘risida”gi PQ-4210-son1 Qarori ushbu sohaning 
dolzarbligini va bu yo‘nalishdagi ishlarning ahamiyatini yanada tasdiqlaydi.

Kichik sanoat zonalarini rivojlantirish orqali O‘zbekistonning xalqaro reytinglardagi o‘rnini yaxshilashni 
ikkita asosiy yo‘nalish orqali tushuntirish mumkin. Birinchisi, indikatorlar ko‘rsatkichlarining o‘sishi, ya’ni “Biznes 
yuritish” indeksidagi 10 yo‘nalishdan 9 tasida (to‘lovga qobiliyatsizlikni hal qilishdan tashqari) va “Iqtisodiy erkinlik” 
indeksining ko‘plab yo‘nalishlarida 2019-yilga nisbatan 2020-yilda o‘sishga erishilgan. Ikkinchisi, indikatorlar 

1	  O‘zbekiston Respublikasi Prezidentining qarori, 25.02.2019 yildagi PQ-4210-son, https://lex.uz/docs/-4215422

o‘rinlarining pastligi bo‘lib, “Biznes yuritish” indeksi bo‘yicha 3 yo‘nalishda (qurilish uchun ruxsatnomalar – 132-
o‘rin, xalqaro savdo – 152-o‘rin, to‘lovga qobiliyatsizlikni hal qilish – 100-o‘rin) va “Iqtisodiy erkinlik” indeksi 
bo‘yicha 6 yo‘nalishda (sud faoliyati samaradorligi – 123-o‘rin, davlat yaxlitligi – 142-o‘rin, monetar erkinlik 
– 175-o‘rin, savdo erkinligi – 129-o‘rin, investitsiyalar erkinligi – 169-o‘rin, moliyaviy erkinlik – 162-o‘rin) past 
natijalar qayd etilgan.

Mazkur xalqaro reytinglar tomonidan berilgan baho, O‘zbekistondagi kichik sanoat zonalariga ta’sir 
ko‘rsatuvchi omillarni tahlil qilish asosida aniq xulosalarni shakllantirish imkonini beradi. Xalqaro reytinglardagi 
O‘zbekistonning o‘rni xorijiy investitsiyalar oqimini faollashtirishda, xususan, kichik sanoat zonalariga xorijiy 
investitsiyalarni jalb etishda muhim ahamiyat kasb etadi. Sababi, xorijiy investorlar investitsiya qarorlarini qabul 
qilishda O‘zbekistonning xalqaro reytinglardagi o‘rnini hisobga oladi.

O‘zbekistonning xalqaro reytinglardagi o‘rni ayrim sohalarda yuqoriga ko‘tarilgan bo‘lsa, boshqalarida 
past darajada qolmoqda. Boshqa rivojlanayotgan davlatlar bilan solishtirilganda, ko‘pgina xalqaro reytinglarda 
mamlakatning pog‘onalarini yuqoriga ko‘tarish dolzarb vazifalardan biri bo‘lib qolmoqda.

Kichik sanoat zonalari tarkibida turli faoliyat yo‘nalishlarida ishlaydigan tadbirkorlar qamrab olingan bo‘lib, 
bu sanoat zonalarida turli mahsulotlar ishlab chiqarishni talab etadi. Shundan kelib chiqib, kichik sanoat 
zonalarida amalga oshiriluvchi loyihalarning samaradorlik ko‘rsatkichlarini o‘rganish hamda ularning umumiy 
holatini baholash zarur. Ushbu ko‘rsatkichlar kichik sanoat zonalari faoliyatini qiyosiy tahlil qilishda muhim 
ahamiyatga ega bo‘lib, ular davlat tomonidan tartibga solish va qo‘llab-quvvatlash chora-tadbirlarini belgilashda 
axborot bazasi sifatida xizmat qiladi.

Kichik sanoat zonalari samaradorligini baholash mezonlari quyidagilarni o‘z ichiga olishi mumkin:
- Hududiy samara: Kichik sanoat zonalarini barpo etish hududda ishlab chiqarish hajmini oshirishga olib 

keladi.
- Ijtimoiy samara: Aholini ish bilan ta’minlash va ularning daromadlarini oshirishga xizmat qiladi.
- Moliyaviy samara: Davlat byudjetiga tushumlarni va turli fondlarga ajratmalarni ko‘paytirish imkonini 

yaratadi.
- Ekologik samara: Kichik sanoat zonalari faoliyatining atrof-muhitga salbiy ta’sirini kamaytirishni ko‘zda 

tutadi.
- Kooperatsion aloqalar samarasi: Hududdagi korxonalar bilan hamkorlik o‘rnatish orqali ishlab chiqarish 

va xizmat ko‘rsatish korxonalarining rivojlanishiga ijobiy ta’sir ko‘rsatadi.
- Kichik biznes sub’ektlariga imtiyozli sharoitlar: Muhandislik va transport kommunikatsiyalari, binolarning 

mavjudligi, kam ijara haqlari, kredit va soliq imtiyozlari kabi shart-sharoitlar orqali ularning samaradorligini 
oshirishga xizmat qiladi.

Shuni qayd etish lozimki, O‘zbekistonda kichik sanoat zonalari shakllanishining ilk bosqichi kuzatilayotganligi 
bois, hozirgacha kichik sanoat zonalari faoliyatini baholash uchun yagona uslubiyat ishlab chiqilmagan. 
O‘zbekiston Respublikasi Moliya vazirligi va Iqtisodiy taraqqiyot hamda kambag‘allikni qisqartirish vazirliklari 
tomonidan bu yo‘nalishda tegishli yo‘riqnoma va ko‘rsatmalar ishlab chiqish zarur.

Kichik sanoat zonalarini o‘zaro taqqoslash bo‘yicha monitoring ko‘rsatkichlarini aniqlash va ularni 
amaliyotda samarali qo‘llash muhim ahamiyatga ega. Ushbu ko‘rsatkichlar kichik sanoat zonalari faoliyatini 
baholash, ularning rivojlanishini tahlil qilish hamda investitsiya jalb qilish jarayonida keng qo‘llanilishi mumkin.

Kichik sanoat zonalari samaradorligini monitoring qilish instrumentlari tizimida bir qator ko‘rsatkichlar 
guruhini qo‘shish maqsadga muvofiqdir. Faoliyat faolligi va ishlab chiqarish samaradorligini baholash uchun 
ishlab chiqarish rentabelligi, jami aktivlar rentabelligi, kreditorlik qarzdorlikning aylanish koeffitsenti va debitorlik 
qarzdorlikning aylanish koeffitsenti kabi ko‘rsatkichlardan foydalanish muhim ahamiyatga ega. Bu ko‘rsatkichlar 
orqali sanoat zonasining iqtisodiy samaradorligi hamda moliyaviy holati bo‘yicha to‘liq manzarani shakllantirish 
mumkin.

Iqtisodiy rivojlanish ko‘rsatkichlari sanoat ishlab chiqarish hajmi, sotilgan mahsulot hajmi va ishlab chiqarish 
hajmi indeksini o‘z ichiga oladi. Bu ko‘rsatkichlar sanoat zonalarining iqtisodiy o‘sish sur’atlari va bozordagi 
pozitsiyasini baholashda asosiy mezon hisoblanadi. Shu bilan birga, investitsion-innovatsion salohiyatni 
baholash uchun innovatsion faollik darajasi, innovatsion faoliyatga sarflanuvchi xarajatning jami xarajatdagi 
ulushi, innovatsion faoliyatga qilingan xarajatning samaradorligi va innovatsion mahsulotning jami mahsulotdagi 
ulushi kabi ko‘rsatkichlar juda muhimdir.

Resurslar salohiyatini baholashda asosiy ishlab chiqarish fondlarining ishdan chiqish koeffitsenti, yangilash 
koeffitsenti, eskirish koeffitsenti va fond qiymati kabi ko‘rsatkichlardan foydalanish samarali hisoblanadi. Bu 
orqali asosiy ishlab chiqarish fondlarining holati va ulardan samarali foydalanish darajasi aniqlanadi. Kadrlar 
salohiyatini baholashda esa ishlab chiqarish xodimlari sonining jami ishchilar sonidagi ulushi, mehnat 
unumdorligi va ish haqi darajasi kabi ko‘rsatkichlar muhimdir. Bular ishchi kuchining samaradorligini va inson 
resurslaridan foydalanish darajasini aniqlash imkonini beradi.

Kichik sanoat zonasini umumiy taqqoslama tahlil qilish uchun jami ajratilgan yer maydoni, ishlab chiqarish 
maydoni va uning umumiy maydondagi ulushi, bir gektar yoki bir metr kvadratga to‘g‘ri keluvchi foyda, yer 
maydonining har bir gektariga yoki metr kvadratiga to‘g‘ri keluvchi investitsiyalar, shuningdek, xorijiy investitsiya 
va kreditlarning hissasi bo‘yicha ko‘rsatkichlar qo‘llanilishi zarur. Bundan tashqari, ishlab chiqarish maydonidan 
keladigan soliqlar va byudjetga tushumlar kabi ko‘rsatkichlar ham inobatga olinadi.

Kichik sanoat zonalarida kichik biznes sub’ektlarini joylashtirish imkoniyatlari ham monitoring jarayonida 
muhim o‘rin tutadi. Zonaning tadbirkorlarni joylashtirish uchun mo‘ljallangan yeri, rejaga ko‘ra joylashishi mumkin 
bo‘lgan tadbirkorlar umumiy soni va zonadagi sub’ektlarni to‘ldirish darajasi kabi ko‘rsatkichlar zona faoliyatini 
baholashda asosiy mezon hisoblanadi. Bu ko‘rsatkichlar kichik sanoat zonalarining iqtisodiy samaradorligi, 
innovatsion rivojlanishi va hududiy investitsiyalarni jalb qilish imkoniyatlarini yanada aniqroq baholashga xizmat 
qiladi.

X U L O S A  V A  T A K L I F L A R
Kichik sanoat zonalari (KSZ) murakkab iqtisodiy tizimni tashkil etadi va unga ko‘plab omillar ta’sir ko‘rsatadi. 

Ushbu omillarni aniqlash va tizimlashtirish KSZlarni tashkil etish hamda rivojlantirishning asosiy yo‘nalishlarini 
belgilashda muhim ahamiyat kasb etadi. Bundan tashqari, KSZ faoliyatini davlat tomonidan boshqarish uchun 
asosiy yondashuvlar va vositalarni tanlashda muhim axborot bazasi sifatida xizmat qiladi.

KSZni tashkil etish uchun yer maydonlari ajratilishi bilan bog‘liq qishloq xo‘jaligi va o‘rmon xo‘jaligi ishlab 
chiqarishiga yetkazilgan nobudgarchiliklarni qoplash bo‘yicha kompensatsiya to‘lovlari, istisno tariqasida, 
undirilmasligi nazarda tutilgan. Bu yondashuv kichik sanoat zonalarini tezkor tashkil etishga hamda tadbirkorlar 
uchun yanada qulay shart-sharoitlarni yaratishga qaratilgan.

Kichik sanoat zonalari hududida import o‘rnini bosuvchi va eksportga yo‘naltirilgan tayyor mahsulotlar, 
materiallar hamda butlovchi buyumlarni ishlab chiqarish ko‘zda tutilgan. Bundan tashqari, KSZlarda loyihalarni 
joriy etish maqsadida tadbirkorlik sub’ektlarini jalb qilish, ular bilan o‘zaro hamkorlikda ishlarni yo‘lga qo‘yish 
muhim vazifalar sifatida belgilangan.

KSZ hududida ishlab chiqarishni tashkil etish bilan bog‘liq quyidagi vazifalar amalga oshirilishi nazarda 
tutilgan:

1. Tadbirkorlik sub’ektlarining investitsiya buyurtmanomalarini sifatli va o‘z vaqtida ko‘rib chiqish;
2. KSZ hududida ishlab chiqarishlarni joylashtirish uchun tadbirkorlarga biznes-rejalar tayyorlashda yordam 

ko‘rsatish;
3. Investitsiya loyihalarini amalga oshirishda tadbirkorlarga har tomonlama ko‘maklashish;
4. Import o‘rnini bosuvchi va eksportga yo‘naltirilgan mahsulotlar ishlab chiqarishni tashkil etish orqali 

mamlakatning iqtisodiy salohiyatini oshirish.
Bu vazifalar KSZlarning samarali faoliyat yuritishi va ularning rivojlanishiga ko‘maklashadi, shuningdek, 

tadbirkorlarning investitsiyaviy faolligini qo‘llab-quvvatlashga qaratilgan mexanizmlarni amalga oshirishda 
asosiy poydevor bo‘lib xizmat qiladi.

